
Sofia Geisler  
Inuit Ataqatigiit sinnerlugit Inatsisartunut ilaasortaq  
 

§ 37 naapertorlugu apeqqutip nr. 209/2020-p akineqarnera  
 

Asasara Sofia Geisler,  

 

Inatsisartut Suleriaasianni § 37, imm. 1 naapertorlugu apeqqutigineqartunut soqutiginaa-

tilinnut saqqummiunneqartunut Naalakkersuisut qujaniarput.  Apeqqutigineqartut 

issuarneqarput, tullinnguuttunilu akissuteqarfigineqarlutik.  

 
 

1. Kræfti pillugu pilersaarutip 2013-imeersup nalilerneqarnerani 
ersarippoq ukkatarineqartariaqartoq pingaarutilik tassaasoq inuit 
saaffiginninneranniit nappaatip suussusersinissaanut piffissap 
atorneqartartup sivikillineqarnissaa.   

 

a. Naliliinermili ersinngilaq suliassap taassuma isumaginissaanut pilersaarut.   
Tamanna eqqorpa?   

 

Akissut:  

Aap, eqqortumik paasineqassaaq.   Kræfti pillugu pilersaarutip 2013-imeersup nalilersor-
neqarneranut siunertaq tassaasimanngilaq qulaajaaneq sivikillisinniarlugu pilersaarum-
mik immikkut ittumik suliaqarnissaq, kisiannili kræfti pillugu suliassaqarfiup kiliffissior-
nissaa aammalu Kræfti pillugu pilersaarummit 2013-imeersumiit anguniakkat ilaannik 
aalajangersimasunik nalilersuinissaq.   

 

Taamaalilluni Kræfti pillugu pilersaarut 2013-imeersoq kræfti pillugu suliassaqarfimmi suli 
pilersaarutaavoq atuuttoq.   Kræfti pillugu pilersaarut 2013-imeersoq ull. 1. januaari 2014-
imi aallartinneqarpoq aammalu 2026 ilanngullugu ingerlassalluni. Kræfti pillugu 
pileraarummi 2013-imersumi pitsaaliuinerup nukittorsarneqarnissaa, siusissukkut 
nappaammik suussusersisarneq, napparsimasup ingerlanera, piginnaanngorsaqqinneq, 
ippinnarunnaarsarlugu katsorsaanermi suliniutit aamma napparsimasumik taannalu 
pillugu suleqateqarneq ilaatigut ukkatarineqarput.   Kræfti pillugu pilersaarutip atuutilernis-
saanut Aningaasaqarnermut Inatsimmi 5,4 millionit kr.-inik aningaasaliissuteqarto-
qarnikuuvoq.   Aningaasaliissutit taakkua ukiuni aggersuni suli ingerlatiinnarneqassapput.   

 

Nalilersuineq ilisimasanik pingaaruteqartunik aammalu Kræftimut attuumatillugu nappar-
simasup Peqqinnissaqarfimmik naapitsisarnera qanoq inissisimanersoq pillugu aalaja-
ngersimasunik paasisimaqalersitsivoq.   Nalilersuinermi kræfti pillugu suliassaqarfimmi 
unammilligassat kiisalu kræfti akiorniarlugu suliniuteqarnermut pitsanngorsaataasinnaa-
sunik pingaarnertut innersuussutit sisamat ersarissarneqarput.   Ilisimasaq nutaaq suliniu-
tinut pioreersunut naleqqussaanermi imaluunniit kræfti pillugu suliassaqarfimmi siumut 
isigisumik suliniuteqarnermi suliniutissanik nutaanik suliaqarnermi atorneqarsinnaavoq.   

Inalugarsuakkut erlukkullu kræfteqartunut napparsimasunut misissuisarneq sivisuneru-
sarsimasoq nalilersuinermi takuneqarsinnaavoq – ingammik Nuup avataani nappar-
simasut peqqinnissaqarfimmut saaffiginnittut piffissami sivisunerusumi utaqqisarlutik.   
Taamaammat suliassaqarfimmut tassunga immikkut ittumik piaartumillu suliniuteqarto-
qassaaq.  Naalakkersuisut nalilersuinerup inerneri pimoorulluinnarpai, taamaammallu 
ukiuni sisamani tulliuttuni Aningaasanut Inatsimmi 8,2 millioninik immikkoorsinikuullutik.   
Aningaasat atortussanik aammalu erlukkut inaluarsuakkullu qinnguartaateqarluni 
misissuutissanik pisinermut atorneqassapput, matumani misissuinerit sinerissami nunap 
immikkoortuini napparsimavinni ingerlanneqartassallutik.   

 
Taamaalisukkut Naalakkersuisut aalajangerpaat, innersuussutit aallaavigalugit, kræfti pil-
lugu suliassaqarfimmi siumut isigisumik suliniuteqarnerup ilaanut iliuusissanik pilersaa-
rusiortoqassasoq.   Iliuusissatut pilersaarutissat maanna Kræfti pillugu pilersaarutaasu-
mut taarsiutaassanngillat, kisiannili kræfti pillugu suliassaqarfimmi suliniuteqarnermut 
pitsanngorsaaqataassallutik.   Iliuusissatut pilersaarutit aallaavigalugit qanoq akeqassa-
nersut aningaasatigut naatsorsuisoqassaaq.    Naatsorsuutit ukiup tulliani aningaasanut 
inatsisissat isumaqatigiinniutigineqarnissaannut ilanngunneqassapput.   

 

b. Paasinninneq eqqorsimappat; pilersaarusiuunneqarsimannginneranut suli 
pissutaava?   
 
Akissut:   
 
Apeqqut 1-imut akissutigineqartoq takuuk.  
 
2. IKræfti pillugu pilersaarutip 2013-imeersup nalilinerneqarnerani 
atuarneqarsinnaavoq inuit qassit napparsimanerannut nalunaarsuinerit, 
journalimiittut, nalilersuinermi toqqammavigineqarsimasoq, ilaatigullu 
ersersitsisoq kræfteqarnerminnik toqquteqartartut Nunatsinni sooq taama 
amerlatiginerannut.   

 

a. Naliliinermut atatillugu misissuinermi napparsimasut 
toqqammavigineqartut tamatuma kingorna qanoq ingerlasimappat?   

 

Akissut:    

Kræfti pillugu pilersaarutip nalilersorneqarnerani napparsimasut 158-it ilanngunneqarput, 
tamarmik piffissami 1. april 2018-imiit 31. marts 2019-imut napparsimasut kræftimik 
nappaateqalersimasutut nutaatut paasineqarnikuullutik.   

 

Nalilersuinermi napparsimasup kræftimik ersiuteqalerneraniit, peqqinnissaqarfimmi 
katsorsarneqarnerata aallartinnissaanut piffissap ingerlasarnera misissorneqarpoq.  
Napparsimasup katsorsarneqarnerata aallartinnerata kingorna ingerlarngata 
misissornissaa nalilersuinerup siunertaasa ilagisimanngilaat.  Napparsimasut taakkulu 
maannakkut peqqissusaannik malitseqartitsilluni erseqqissaaneq § 37 naapertorlugu 
apeqquteqaammut akissuteqarnermi isumalluutitigut tunngavissat avataanniipput. 
Taakkununnga atatillugu aalajangersimasumik paasinniaanissamut 
kissaateqartoqassappat, taava tamanna malitseqartitsinissaq pillugu nassuiaatissamik 
suliaqartoqartariaqassaaq.  

 

 

b.  Naalakkersuisut ilisimatitsissutigisinnaavat inuit misissuinermi 
toqqammavigineqartut peqqissillutik katsorsarneqarsimasut 
tamatuma kingorna qassit malinnaavigineqarnersut?   

Akissut:     

Apeqqut 2a-mut akissutigineqartoq takuuk.  

 

c. Tamanna pisinnaanngippat suna tamatumunnga pissutaava?   
 
Akissut:      
Apeqqut 2a-mut akissutigineqartoq takuuk.   

 
 
3. Decemberip aallartinnerani tusagassiortunik katersortitsinermut 
atatillugu Peqqissutsimut Naalakkersuisoq oqaaseqarpoq 
inalukkamikkut erlummikkulluunniit kræfteqartutut pasineqartut 
misissorneqarnissaminnik utaqqisut Nunatsinni 500-it missaanniittut.  

 

a. Naalakkersuisut ilisimatitsissutigisinnaavaat Nunarput 
tamakkerlugu ataatsimut isigalugu kræfteqartutut pasineqartut 
misissorneqarnissaminnullu utaqqisut qassiunersut?  

 

Akissut:       

 

Peqqinnissaqarfiup ull. 11. decembari misissorneqarnissamut utaqqisuni allattorsimaf-
fimmiittut aammalu katsorsartinneqarnermut malitseqartitsinermut tunngatillugu kræftimut 
misissorteqqinnissamut utaqqisuni allattorsimafimmiittut immikkut naatsorsuisoqar-
nikuuvoq.    

 

Piffissami maannakkut napparsimasut, kræftimik nappaateqartutut pasineqartut, misisso-
rtinneqarnissaminnut utaqqisut 156-iusut naatsorsuinerup takutippaa. Kræfteriaatsit ta-
marmik kisitsisinut taakkununnga ilaatinneqarput.   

 

Tamatuma saniatigut napparsimasut 341-t kræftimik nappaateqarnerminnut katsor-
sartinnerannut malitseqartitsinermut ilaasutut pilersaarutaasumik misissorteqqinnissartik 
utaqqivaat.    

 

Peqqinnissaqarfimmi immikkut ilisimasallit ataatsimeeqatiginerini napparsimasut 500-t 
missaanniittut misissortinnissaminnut  imaluunniit katsorsarneqarnerup malitsigisaanik 
kræftimut misissorteqqinnissamut pilersaarutaareertumututaqqisuni allattorsimaffim-
miittut missiliorneqartoq, Kræfti pillugu pilersaarut 2013-imeersoq pillugu ull. 30. 
novembari 2020-mi tusagassiortunut katersortitsinermi ilisimatitsissutigineqarpoq.    
Kisitsisit amerlassusiviinit nikingassuteqarsinnaasimavoq, pissutigalugu nalunaarsue-
riaaseq nalorninartoqarsinnaammat.   

 

b. Tamanna ilisimatitsissutigineqarsinnaanngippat suna pissutaava?  
 

Akissut:        

 

Apeqqut 3a-mut akissutigineqartoq takuuk.  

 

Inussiarnersumik inuulluaqqusillunga  

Med venlig hilsen  

Anna Wangenheim  
 

 


